
வாடகை கட்டணமாக மாநகராட்சி ரூ.7.3 கோடி வசூல் : 2013 ஏப்ரலுக்குள் ரூ.10 கோடிக்கு
இலக்கு

கோவை : மாநகராட்சி வணிக வளாக கடைகளின் வாடகைக் கட்டணம், பகுதிக்கு ஏற்ப
உயர்த்தப்பட்டுள்ளது. ஒன்பது ஆண்டுகள் கடந்த கடைகளின் வாடகை 15 சதவீதம்
உயர்த்தப்பட்டுள்ளது. உரிமைக் கட்டணம் மற்றும் வாடகை கட்டணங்கள் வாயிலாக,
ஆகஸ்டு மாதம் வரைமாநகராட்சியின் வரி வருவாய் ரூ.7.3 கோடியாக உயர்ந்துள்ளது.
இதன் மூலம், இந்த ஆண்டு கூடுதலாக ரூ.2.5 கோடி வசூலித்து மாநகராட்சி சாதனை
புரிந்துள்ளது.
கோவை மாநகராட்சியின் நிதிக்குழுக் கூட்டம் நேற்று நடந்தது. இக்கூட்டத்தில் 166
பழைய தொழில்களுக்கு, 13 ஆண்டுகளுக்குப் பின் உரிம கட்டணம் உயர்த்தப்பட்டது.
57 தொழில்களுக்கு புதிதாக உரிம கட்டணம் நிர்ணயிக்கப்பட்டது.
மாநகராட்சியின் பல்வேறு பகுதிகளில் உள்ள வணிக வளாகங்களில் தற்போது பெறப்படும்
வாடகை கட்டணங்களையும் உயர்த்த, இக்கூட்டத்தில் தீர்மானம்
நிறைவேற்றப்பட்டது.
மாநகராட்சி விதிகளின்படி, ஒன்பது ஆண்டுகளுக்கு மேல் நடத்தப்படும்
வியாபாரங்களுக்கு, 10வது ஆண்டு முதல் 15 சதவீதம் கட்டணம் உயர்த்தப்படுகிறது.
இதன் படி மொத்தம் 30 கடைகளின் வாடகை, 15 சதவீதம் உயர்த்தப்பட்டுள்ளது.
வாடகை மற்றும் உரிமக்கட்டணங்கள் வாயிலாக, இதுவரை ஆண்டுக்கு ரூ.4.8 கோடி
வருவாய் கிடைத்து வந்தது. கட்டண வசூலை முடுக்கி விட்டதால், இந்த ஆண்டு
ஆகஸ்டு வரை கூடுதலாக ரூ.2.5 கோடி வருவாய் சேர்ந்து, மொத்தம் ரூ.7.3 கோடி
கிடைத்துள்ளது.
ஏப்ரல் மாதத்துக்குள் ரூ.10 கோடி கட்டணம் வசூலிக்க இலக்கிடப்பட்டுள்ளது.
ஆனாலும் வாடகை மற்றும் உரிமைக் கட்டண வசூல் தொடர்பாக, 838 வழக்குகள்
நிலுவையில் உள்ளன.
வ.உ.சி.மைதான வாடகை உயர்வு
வ.உ.சி., மைதானத்தில் பல்வேறு நிகழ்ச்சிகள் நடத்துவதற்கான வாடகை,
ஐந்தாண்டுகளுக்குப் பின் உயர்த்தப்பட்டுள்ளது.அரசியல் பொதுக்கூட்டங்கள்
நடத்த ரூ.7500 லிருந்து ரூ.10 ஆயிரம் ஆகவும், இசைஇரவு போன்ற நிகழ்ச்சிகள்
நடத்துவதற்கான வாடகை ரூ.25 ஆயிரத்தில் இருந்து ரூ.50 ஆயிரம் ஆகவும், நான்கு
சக்கர வாகன இலவச பரிசோதனை முகாம் நடத்துவதற்கான வாடகை ரூ.5,000லிருந்து
ரூ.20 ஆயிரம் ஆகவும், இரு சக்கர வாகன முகாம் நடத்த, ரூ.5,000 லிருந்து ரூ.10 ஆயிரம்
ஆகவும், மதம் தொடர்பான நிகழ்ச்சிகளுக்கான கட்டணம் நாளொன்றுக்கு ரூ.25
ஆயிரத்தில் இருந்து ரூ.35 ஆயிரம் ஆகவும், தனியார் பொருட்காட்சிகளுக்கான
கட்டணம் ரூ.12,500லிருந்து ரூ.20 ஆயிரம் ஆகவும் உயர்த்தப்பட்டுள்ளது.
மாநகராட்சிக்கு சொந்தமான வணிக வளாக கடைகளின் வாடகை, பார்க்கிங் கட்டணம்
ஆகியவை பகுதிக்கு ஏற்ப உயர்த்தப்பட்டுள்ளது.நிதிக்குழுக் கூட்டத்தில், வரிவிதிப்பு
மற்றும் நிதிக்குழுத் தலைவர் பிரபாகரன், துணை கமிஷனர் சிவராசு, துணை மேயர்
லீலாவதி உண்ணி, உதவி நகர்நல அலுவலர் அருணா, மண்டல உதவி கமிஷனர்கள்,

பொறியாளர்கள், நிதிக்குழு உறுப்பினர்கள் ஆகியோர் பங்கேற்றனர்.  

